
1  ܡܚܘܬܐ ܕܢܝܢܘܐ ܕܒܣܦܪܐ ܕܚܙܘܢܐ ܕܢܚܘܡ ܐܠܩܘܫܝܐ 2  ܐܠܗܐ ܛܢܢܐ ܘܬܒܘܥܐ ܡܪܝܐ ܬܒܥ ܡܪܝܐ ܒܪܘܓܙܐ ܬܒܥ ܡܪܝܐ ܡܢ ܣܢܐܘܗܝ ܘܢܛܪ ܠܒܥܠܕܒܒܘܗܝ 3  ܢܓܝܪܐ ܪܘܚܗ ܕܡܪܝܐ ܘܣܓܝ ܚܝܠܗ ܘܡܙܟܝܘ ܠܐ ܡܙܟܐ ܡܪܝܐ ܒܥܠܥܠܐ ܘܒܟܘܟܝܬܐ ܐܘܪܚܗ ܘܥܢܢܐ ܚܠܐ ܕܪܓܠܘܗܝ4  ܟܐܐ ܒܝܡܐ ܘܡܘܒܫ ܠܗ ܘܟܠܗܘܢ ܢܗܪܘܬܐ ܡܚܪܒ ܐܠܬ ܡܬܢܝܢ ܘܟܪܡܠܐ ܘܦܪܥܐ ܕܠܒܢܢ ܝܒܫ 5  ܛܘܪܐ ܙܥܘ ܡܢ ܩܕܡܘܗܝ ܘܪܡܬܐ ܐܬܦܪܩ ܙܥܬ ܐܪܥܐ ܡܢ ܩܕܡܘܗܝ ܬܒܝܠ ܘܟܠܗܘܢ ܥܡܘܪܝܗ 6  ܩܕܡ ܪܘܓܙܗ ܡܢܘ ܩܐܡ ܘܡܢܘ ܡܣܝܒܪ ܚܡܬܐ ܕܪܘܓܙܗ ܚܡܬܗ ܝܩܕܐ ܐܝܟ ܢܘܪܐ ܘܛܘܪܐ ܐܬܦܫܪܘ ܡܢܗ 7  ܛܒ ܗܘ ܡܪܝܐ ܠܡܣܝܥܘ ܒܝܘܡܐ ܕܐܘܠܨܢܐ ܘܝܕܥ ܠܐܝܠܝܢ ܕܬܟܝܠܝܢ ܥܠܘܗܝ 8  ܘܒܓܪܘܦܝܐ ܥܒܕ ܓܡܘܪܝܐ ܢܥܒܪ ܠܐܬܪܗ ܘܠܒܥܠܕܒܒܘܗܝ ܢܪܕܘܦ ܚܫܘܟܐ 9  ܡܢܐ ܡܬܚܫܒܝܢ ܐܢܬܘܢ ܥܠ ܡܪܝܐ ܕܓܡܘܪܝܐ ܥܒܕ ܘܠܐ ܢܩܘܡ ܕܬܪܬܝܢ ܙܒܢܝܢ ܐܘܠܨܢܐ 10  ܡܛܠ ܕܥܕܡܐ ܠܫܠܝܛܢܝܗܘܢ ܡܪܘܕܝܢ ܘܒܪܘܝܘܬܗܘܢ ܪܘܝܢ ܘܐܟܠܘ ܘܐܬܡܠܝܘ ܚܒܬܐ ܝܒܝܫܬܐ 11  ܡܢܟܝ ܢܦܘܩ ܕܡܬܚܫܒ ܒܝܫܬܐ ܥܠ ܡܪܝܐ ܘܡܬܪܥܐ ܥܘܠܐ 12  ܗܟܢܐ ܐܡܪ ܡܪܝܐ ܥܠ ܪܝܫܝ ܡܝܐ ܣܓܝܐܐ ܕܓܪܘ ܘܥܒܪܘ ܘܕܥܢܝܬܟܝ ܬܘܒ ܠܐ ܐܥܢܟܝ 13 ܡܟܝܠ  ܐܬܒܪ ܢܝܪܗ ܡܢܟܝ ܘܚܢܩܝܟܝ ܐܦܣܩ 14 ܘܢܦܩܘܕ ܥܠܝܟܝ ܡܪܝܐ ܘܠܐ ܢܙܕܪܐ ܬܘܒ ܡܢ ܫܡܟܝ ܒܝܬ ܐܠܗܟܝ ܘܐܘܒܕ ܓܠܝܦܐ ܘܢܣܝܟܐ ܘܐܥܒܪܝܘܗܝ ܩܒܪܟܝ ܒܥܓܠ

1  ܘܫܠܡ ܢܕܪܝܟ ܡܛܠ ܕܠܐ ܡܘܣܦ ܬܘܒ ܠܡܥܒܕ ܒܟ ܥܘܠܐ ܡܛܠ ܕܟܠܗ ܐܒܕ 2  ܣܠܩ ܡܕܒܪܢܐ ܩܕܡܝܟ ܘܢܛܪ ܡܛܪܬܐ ܘܚܐܪ ܐܘܪܚܐ ܘܐܚܕ ܒܚܨܐ ܘܛܒ ܚܣܝܢ ܚܝܠܗ 3  ܡܛܠ ܕܡܦܢܐ ܐܢܐ ܐܝܩܪܗ ܕܝܥܩܘܒ ܐܝܟ ܐܝܩܪܗ ܕܐܝܣܪܝܠ ܡܛܠ ܕܕܫܘ ܐܢܘܢ ܕܝܘܫܐ ܘܚܒܠܘ ܫܒܘܩܝܗܘܢ  4  ܣܟܪܐ ܕܓܢܒܪܝܗܘܢ ܡܣܡܩܢ ܘܓܒܪܐ ܓܢܒܪܐ ܡܫܬܥܝܢ ܒܠܡܦܐܕܐ ܕܢܘܪܐ ܘܒܡܪܟܒܬܐ ܒܝܘܡܐ ܕܡܬܛܝܒܝܢ ܘܦܪܫܐ ܡܬܒܠܗܝܢ 5  ܘܒܫܡܐ ܡܫܬܒܚܝܢ ܒܡܪܟܒܬܗܘܢ ܘܡܫܬܒܗܪܝܢ ܘܚܙܘܗܘܢ ܐܝܟ ܠܡܦܐܕܐ ܘܐܝܟ ܒܪܩܐ ܪܗܛܝܢ 6  ܢܐܚܕܘܢ ܠܫܠܝܛܢܝܗܘܢ ܘܢܬܬܩܠܘܢ ܒܗܠܟܬܗܘܢ ܘܢܣܬܪܗܒܘܢ ܠܫܘܪܐ ܘܢܛܝܒܘܢ ܥܥܝܬܐ܀ 7  ܬܪܥܐ ܕܝܗܘܕܐ ܐܬܦܬܚܘ ܘܗܝܟܠܐ ܙܥ 8  ܘܐܩܝܡܬ ܦܪܫܝܗ ܘܣܠܩܬ ܘܐܡܗܬܗ ܡܢܗܡܢ ܗܘܝ ܒܠܒܝܗܝܢ ܐܝܟ ܝܘܢܐ 9  ܘܢܝܢܘܐ ܐܝܟ ܝܡܬܐ ܗܝ ܕܡܝܐ ܘܒܝܬ ܡܝܐ ܗܝ ܘܗܢܘܢ ܥܪܩܝܢ ܐܩܝܡܘ ܘܠܝܬ ܕܡܬܦܢܐ 10  ܒܙܘ ܣܐܡܐ ܘܒܙܘ ܕܗܒܐ ܘܠܝܬ ܣܟܐ ܠܨܒܬܗ ܥܫܝܢܝܢ ܟܠܗܘܢ ܡܐܢܐ ܕܪܓܬܗ 11  ܕܝܫܬܐ ܘܣܚܝܦܬܐ ܘܡܬܪܥܬܐ ܘܠܒܐ ܬܒܝܪܐ ܘܦܘܪܩ ܒܘܪܟܐ ܘܪܥܠܐ ܒܟܠ ܚܨܝܢ ܘܐܦܝ ܟܠܗܘܢ ܐܟܘܡ ܐܝܟ ܫܘܚܪܐ ܕܩܕܪܐ 12  ܐܝܟܐ ܗܝ ܡܪܒܘܥܝܬܗ ܕܐܪܝܘܬܐ ܘܒܝܬ ܪܥܝܐ ܕܓܘܪܝܐ ܕܐܪܝܘܬܐ ܕܐܙܠ ܐܪܝܐ ܠܡܥܠ ܠܬܡܢ ܘܓܘܪܝܐ ܕܐܪܝܐ ܘܠܝܬ ܕܡܗܪ 13  ܐܪܝܐ ܬܒܪ ܡܣܬ ܡܐܟܘܠܬܐ ܕܓܪܘܗܝ ܘܦܣܩ ܐܦ ܠܬܢܝܢܘܗܝ ܘܡܠܐ ܢܩܥܘܗܝ ܘܡܪܒܘܥܝܬܗ ܬܒܪܐ 14  ܗܐ ܐܢܐ ܥܠܝܟܝ ܐܡܪ ܡܪܝܐ ܚܝܠܬܢܐ ܘܐܘܒܕ ܒܬܢܢܐ ܟܢܫܝܟܝ ܘܓܪܝܟܝ ܬܐܟܘܠ ܚܪܒܐ ܘܐܘܒܕ ܡܢ ܐܪܥܐ ܬܒܪܟܝ ܘܬܘܒ ܠܐ ܢܫܬܡܥ ܩܠܐ ܕܥܒܕܝܟܝ܀ 

1  ܘܝ ܠܡܕܝܢܬܐ ܕܕܡܐ ܕܟܠܗ ܟܕܒܘܬܐ ܘܡܠܝܐ ܥܘܠܐ ܘܠܐ ܡܬܡܝܫ ܒܗ ܬܒܪܐ 2  ܩܠܐ ܕܫܘܛܐ ܘܩܠܐ ܕܙܘܥܐ ܕܓܝܓܠܐ ܣܘܣܝܐ ܕܢܦܪ ܘܡܪܟܒܬܐ ܕܡܢܕܝܐ 3  ܦܪܫܐ ܕܕܒܪ ܘܣܝܦܐ ܕܡܙܗܪ ܘܢܝܙܟܐ ܕܡܒܪܩ ܘܣܘܓܐܐ ܕܩܛܝܠܐ ܘܥܘܫܢܐ ܕܫܠܕܐ ܘܠܝܬ ܣܟܐ ܠܫܠܕܐ ܢܬܬܩܠܘܢ ܒܗܝܢ ܒܫܠܕܝܗܘܢ 4  ܡܢ ܣܘܓܐܬ ܙܢܝܘܬܗ ܕܙܢܝܬܐ ܫܦܝܪܬ ܚܙܘܐ ܘܡܪܬ ܚܪܫܐ ܕܡܪܒܝܐ ܥܡܡܐ ܒܙܢܝܘܬܗ ܘܫܪܒܬܐ ܒܚܪܫܝܗ 5  ܗܐ ܐܢܐ ܥܠܝܟܝ ܐܡܪ ܡܪܝܐ ܚܝܠܬܢܐ ܘܐܣܚܘܦ ܫܦܘܠܝܟܝ ܥܠ ܐܦܝܟܝ ܘܐܚܘܐ ܦܘܪܣܝܟܝ ܠܥܡܡܐ ܘܨܥܪܟܝ ܠܡܠܟܘܬܐ 6  ܘܐܫܕܐ ܥܠܝܟܝ ܛܢܦܘܬܐ ܘܐܨܥܪܟܝ ܘܐܥܒܕܟܝ ܠܚܙܘܐ 7  ܟܠ ܡܢ ܕܚܙܐ ܠܟܝ ܢܢܕ ܡܢܟܝ ܘܢܐܡܪ ܐܬܒܙܬ ܢܝܢܘܐ ܠܡܢ ܬܟܪܐ ܥܠܝܟܝ ܘܐܝܡܟܐ ܐܒܥܐ ܠܟܝ ܡܒܝܐܢܐ 8  ܕܠܡܐ ܛܒܐ ܐܢܬܝ ܡܢ ܝܘܢ ܕܐܡܘܢ ܕܝܬܒܐ ܒܢܗܪܘܬܐ ܘܡܝܐ ܚܕܝܪܝܢ ܠܗ ܕܚܝܠܗ ܝܡܐ ܘܡܝܐ ܫܘܪܗ 9  ܟܘܫ ܘܡܨܪܝܢ ܥܘܫܢܗ ܘܠܝܬ ܠܗ ܣܟ ܦܘܛܝܐ ܘܠܘܒܝܐ ܗܘܘ ܒܥܘܕܪܢܗ 10  ܐܦ ܗܝ ܒܫܒܝܬܐ ܐܙܠܬ ܘܝܠܘܕܝܗ ܐܫܬܩܦܘ ܒܪܝܫ ܟܘܠܗܘܢ ܫܘܩܝܗ ܘܥܠ ܝܩܝܪܝܗ ܐܪܡܝܘ ܦܨܐ ܘܟܠܗܘܢ ܪܘܪܒܢܝܗ ܐܬܐܣܪܘ ܒܫܫܠܬܐ 11  ܐܦ ܐܢܬܝ ܬܕܘܝܢ ܘܬܗܘܝܢ ܫܝܛܬܐ ܐܦ ܐܢܬܝ ܬܒܥܝܢ ܥܘܕܪܢܐ ܡܢ ܒܥܠܕܒܒܝܟܝ 12  ܟܠܗܘܢ ܟܪܟܝܟܝ ܐܝܟ ܬܐܢܐ ܐܢܘܢ ܒܟܪܬܐ ܕܡܐ ܕܒܫܠ ܢܦܠܢ ܒܦܘܡܗ ܕܐܟܘܠܐ 13  ܘܥܡܟܝ ܐܝܟ ܢܫܐ ܐܢܘܢ ܒܓܘܟܝ ܢܬܦܬܚܘܢ ܬܪܥܐ ܕܐܪܥܟܝ ܠܒܥܠܕܒܒܝܟܝ ܘܬܐܟܘܠ ܢܘܪܐ ܠܡܘܟܠܝܟܝ 14  ܡܝܐ ܒܐܘܠܨܢܐ ܡܠܝ ܠܟܝ ܘܐܥܫܢܝ ܟܪܟܝܟܝ ܥܘܠܝ ܒܣܝܢܐ ܘܕܘܫܝ ܒܛܝܢܐ ܘܐܥܫܢܝ ܡܘܠܟܢܐ 15  ܬܡܢ ܬܐܟܠܟܝ ܢܘܪܐ ܘܬܘܒܕܟܝ ܚܪܒܐ ܘܬܐܟܠܟܝ ܐܝܟ ܙܚܠܐ ܥܠ ܕܥܫܢܬܝ ܐܝܟ ܙܚܠܐ ܘܣܓܝܬܝ ܐܝܟ ܩܡܨܐ 16  ܘܐܣܓܝܬܝ ܬܓܪܝܟܝ ܛܒ ܡܢ ܟܘܟܒܝ ܫܡܝܐ ܙܚܠܐ ܫܠܚ ܘܦܪܚ 17  ܢܙܝܪܝܟܝ ܐܝܟ ܩܡܨܐ ܘܟܬܝܫܝܟܝ ܐܝܟ ܩܡܨܐ ܕܣܒܝܟ ܒܣܝܓܐ ܒܝܘܡܐ ܩܪܝܪܐ ܕܡܐ ܕܕܢܚܬ ܫܡܫܐ ܡܫܩܠ ܘܠܐ ܡܬܝܕܥܐ ܕܘܟܬܗ 18  ܢܡܘ ܚܒܪܝܟܝ ܡܠܟܐ ܕܐܬܘܪ ܘܫܪܘ ܩܪܝܒܝܟܝ ܐܬܒܕܪܘ ܥܡܟܝ ܥܠ ܛܘܪܐ ܘܠܝܬ ܠܗܘܢ ܡܟܢܫܢܐ 19  ܠܝܬ ܕܟܐܒ ܠܗ ܥܠ ܬܒܪܟܝ ܟܝܒܐ ܗܝ ܡܚܘܬܟܝ ܟܠ ܕܫܡܥܘ ܢܩܫܘ ܟܦܐ ܥܠܝܟܝ ܡܛܠ ܕܥܠ ܟܘܠ ܐܢܫ ܐܡܝܢܐܝܬ ܥܒܪܬ ܒܝܫܬܟܝ 

